
KIRISH

EKOLOGIK QONUNCHILIKNI TAKOMILLASHTIRISH VA 
“YASHIL” TARAQQIYOT BORASIDAGI PARLAMENT NAZORATI

Xamzayev Abdushukur Xudoykulovich
O‘zbekiston Respublikasi Oliy Majlisi Qonunchilik palatasidagi 
O‘zbekiston ekologik partiyasi fraksiyasining rahbari 

Hurmatli konferensiya ishtirokchilari!

Xonimlar va janoblar!
Jahonda kechayotgan iqlim o‘zgarishi, biologik xilma-xillikning qisqarishi, suv resurslari tanqisligi, yerlarning 

degradatsiyasi va atrof-muhit ifloslanishi kabi ekologik tahdidlar barcha davlatlar oldida umumiy vazifalarni qo‘ymoqda. 
Bu esa ekologik xavfsizlikni ta’minlash, tabiiy resurslardan oqilona foydalanish hamda barqaror rivojlanishning huquqiy 
asoslarini mustahkamlashni davlat siyosatining ustuvor yo‘nalishlaridan biri sifatida belgilashni taqozo etmoqda.

“Yashil” taraqqiyotni ta’minlash zamon talablariga javob beradigan qonunchilik bazasini shakllantirish, uni muntazam 
takomillashtirib borish hamda qabul qilingan qonunlar ijrosi ustidan samarali parlament nazoratini ta’minlash bilan 
chambarchas bog‘liqdir.

Muhim ijtimoiy, iqtisodiy va siyosiy ahamiyatga ega bo‘lgan ekologik munosabatlarni huquqiy tartibga solishga 
qaratilgan ekologik qonunchilik samaradorligini oshirish muhim omil hisoblanadi.

So‘nggi yillarda Yangi O‘zbekistonda atrof-muhitni muhofaza qilish, ekologik xavfsizlikni ta’minlash va “yashil” iqtisodiyot 
tamoyillarini hayotga keng joriy etishga qaratilgan keng ko‘lamli islohotlar amalga oshirilmoqda. Mazkur islohotlarning 
huquqiy poydevorini mustahkamlash hamda ularning ijrosini ta’minlashda parlamentning o‘rni va mas’uliyati tobora ortib 
bormoqda.

Ekologik xavfsizlikni ta’minlash va “yashil” taraqqiyotga erishish har qanday davlatning puxta o‘ylangan huquqiy 
siyosatiga bevosita bog‘liqdir. Shu nuqtai nazardan, so‘nggi yillarda Yangi O‘zbekistonda ekologik sohadagi qonunchilikni 
xalqaro standartlar asosida takomillashtirishga qaratilgan tizimli islohotlar amalga oshirilmoqda.

Eng avvalo, 2023-yilda xalqimizning xohish-istaklari asosida qabul qilingan O‘zbekiston Respublikasining yangi 
tahrirdagi Konstitutsiyasi muqaddimasidagi «mamlakatimizning bebaho tabiiy boyliklarini ko‘paytirishga, hozirgi va kelajak 
avlodlar uchun asrab-avaylashga hamda atrof-muhit musaffoligini saqlashga astoydil ahd qilib...» degan jumlalar ham bu 
borada mamlakatimiz o‘zining aniq va mustahkam pozitsiyasiga ega ekanini anglatadi. Bundan tashqari, Bosh Qomusimizda 
ijtimoiy, iqtisodiy huquqlar qatori «ekologik huquq» tushunchasi kiritildi.

Xususan, fuqarolarning qulay atrof-muhitga bo‘lgan huquqi, tabiiy boyliklarni asrab-avaylash hamda kelgusi avlodlar 
manfaatlarini ta’minlash davlatning ustuvor vazifalaridan biri sifatida belgilandi.

Keyingi yillarda o‘rmonlardan foydalanish, yaylovlarni muhofaza qilish, qayta tiklanuvchi energiya manbalarini 
rivojlantirish, ekologik audit, gidrometeorologiya, organik mahsulotlar ishlab chiqarish, ichimlik suvi ta’minoti hamda suv 
resurslarini boshqarish sohalarida qabul qilingan qonunlar mazkur yo‘nalishda yaxlit huquqiy tizimni shakllantirishga xizmat 
qildi.

So‘nggi yillarda mamlakatimizda ekologik qonunchilikni takomillashtirishda quyidagi yo‘nalishlar ustuvorlik kasb etdi:
birinchidan, atrof tabiiy muhitni muhofaza qilish va ekologik xavfsizlikni ta’minlash;
ikkinchidan, iqlim o‘zgarishi oqibatlarini yumshatish va oldini olish, “yashil” iqtisodiyotni rivojlantirish;
uchinchidan, yerdan foydalanish va muhofaza qilish;
to‘rtinchidan, yer osti boyliklaridan foydalanish va muhofaza qilish;
beshinchidan, suvdan foydalanish va muhofaza qilish;
oltinchidan, o‘simlik dunyosidan foydalanish va muhofaza qilish;
yettinchidan, hayvonot dunyosini muhofaza qilish va undan foydalanish;
sakkizinchidan, atmosfera havosini muhofaza qilish qonunchiligi;
to‘qqizinchidan, gidrometeorologiya sohasi.

Hurmatli konferensiya ishtirokchilari!
2016–2025-yillarning o‘zida ekologiya va atrof-muhitni muhofaza qilish sohasida 30 ga yaqin qonun qabul qilinib, ular 

ekologik munosabatlarni huquqiy tartibga solishning zamonaviy tizimini yaratish uchun poydevor bo‘ldi.
Jumladan, “Hayvonot dunyosini muhofaza qilish va undan foydalanish to‘g‘risida”, “O‘simlik dunyosini muhofaza qilish 

va undan foydalanish to‘g‘risida”, “O‘rmon to‘g‘risida”, “Qayta tiklanuvchi energiya manbalari to‘g‘risida”, “Ekologik audit 
to‘g‘risida”, “Gidrometeorologiya faoliyati to‘g‘risida”, “Organik mahsulotlar to‘g‘risida”, “Tuproqni muhofaza qilish va uning 
unumdorligini oshirish to‘g‘risida”, “Ekologik ekspertiza, atrof-muhitga ta’sirni baholash va strategik ekologik baholash 
to‘g‘risida”, “Issiqxona gazlarining chiqarilishini cheklash to‘g‘risida”gi yaxlit va yangi tahrirdagi qonunlar hamda Suv 
kodeksining qabul qilinishi mamlakatimizda ekologik siyosatning huquqiy asoslarini yangi bosqichga olib chiqdi.

Mazkur qonunlar nafaqat tabiiy resurslarni muhofaza qilishning huquqiy mexanizmlarini takomillashtirdi, balki iqlim 
o‘zgarishiga moslashish, “yashil” iqtisodiyotni rivojlantirish, qayta tiklanuvchi energiya manbalarini keng joriy etish, 
biologik xilma-xillikni asrash hamda ekologik xavfsizlikni ta’minlashga qaratilgan davlat siyosatining huquqiy poydevorini 
mustahkamladi.

Bugungi kunda ekologik qonunchilikning asosiy vazifasi faqat tabiatni muhofaza qilish bilan cheklanmaydi. U investitsiya 
siyosatini shakllantirish, resurslardan samarali foydalanish, “yashil” texnologiyalarni rag‘batlantirish, iqlim o‘zgarishi 
oqibatlariga moslashish hamda aholining munosib hayot sifatini ta’minlashning muhim huquqiy omiliga aylanmoqda.

Mamlakatimiz xalqaro huquqning teng huquqli subyekti sifatida bir qator xalqaro hujjatlarga qo‘shildi.
Xususan:
Qonunchilik palatasi majlislarida hukumat a’zolarining Qonunchilik palatasi deputatlari savollariga javoblarini eshitish 

— “Hukumat soati”;
davlat organlari rahbarlarining o‘z faoliyati masalalari yuzasidan axborotini eshitish;
Qonunchilik palatasi tomonidan davlat organlarining mansabdor shaxslariga qonunlar va davlat dasturlarining ijrosi 

masalalari yuzasidan parlament so‘rovi yuborish;
Qonunchilik palatasining tegishli qo‘mitasi tomonidan davlat organlari rahbarlarining axborotini eshitish;
qonun hujjatlarining ijrosi holatini va huquqni qo‘llash amaliyotini tegishli qo‘mita tomonidan o‘rganish hamda qonunosti 

hujjatlarining qabul qilinishi yuzasidan monitoringni amalga oshirish;
deputatlik so‘rovlari yuborish va boshqa shakllarda amalga oshirilmoqda.
O‘zbekiston Ekologik partiyasi fraksiyasi va uning deputatlari ham mazkur jarayonlarda faol ishtirok etmoqda.
2025-yil davomida Ekologik partiya fraksiyasi tashabbusi bilan ekologik masalalar yuzasidan 2 marotaba hukumat 

a’zolarining axboroti eshitildi va davlat organlarining mansabdor shaxslariga 3 marotaba parlament so‘rovi yuborildi.
Shu bilan birga, fraksiya yig‘ilishlarida sohadagi qonunlar va davlat dasturlarining ijrosi yuzasidan 13 marotaba tegishli 

mansabdor shaxslarning axborotlari eshitildi.

Hurmatli anjuman ishtirokchilari!
Fraksiyamiz Qonunchilik palatasi deputatlari bilan hamkorlikda kelgusida ekologiya va atrof-muhitni muhofaza qilish 

sohasidagi qonunlarni tizimlashtirish, qonunlarda huquqiy tartibga solish mexanizmlarini aniq belgilashga qaratilgan qonun 
loyihalari ustida ish olib bormoqda.

Jumladan:
ekologik qonunchilikni tizimlashtirish va kodifikatsiyalashga qaratilgan O‘zbekiston Respublikasi Ekologiya kodeksini 

maromiga yetkazish;
“Hayvonlarni shafqatsiz munosabatdan himoya qilish to‘g‘risida”gi qonun loyihasini;
“Atmosfera havosini muhofaza qilish to‘g‘risida”gi qonun loyihasini yangi tahrirda;
“Muhofaza etiladigan tabiiy hududlar to‘g‘risida”gi qonun loyihasini yangi tahrirda;
“Chiqindilar to‘g‘risida”gi qonun loyihasini yangi tahrirda;
“Atrof-muhit monitoringi to‘g‘risida”gi yangi qonun loyihasini ishlab chiqish oldimizda turgan ustuvor vazifalar 

hisoblanadi.

Hurmatli konferensiya ishtirokchilari!
Xulosa o‘rnida aytishimiz mumkinki, Yangi O‘zbekistonda ekologik qonunchilikni takomillashtirish va “yashil” taraqqiyotni 

ta’minlash jarayonida parlament nafaqat qonun qabul qiluvchi oliy vakillik organi, balki qabul qilingan qonunlarning hayotga 
to‘liq va samarali tatbiq etilishi ustidan ta’sirchan nazoratni amalga oshiruvchi muhim konstitutsiyaviy institut sifatida ham 
alohida o‘rin tutadi.

Ishonchim komilki, mazkur xalqaro konferensiya doirasida bildiriladigan ilmiy yondashuvlar, amaliy takliflar va ilg‘or 
tajribalar ekologik qonunchilikni yanada takomillashtirish, o‘zaro tajriba almashish hamda barqaror va “yashil” taraqqiyot 
maqsadlariga erishish yo‘lida muhim muhokama maydoni bo‘lib xizmat qiladi.

E’tiboringiz uchun rahmat!

AHOLI DAROMADLARINING 
SHAKLLANISH MANBALARI, TARKIBI 
VA TAQSIMLANISH MUNOSABATLARI
Abidova Shahnoza Abduvaliyevna 
“Iqtisodiyot nazariyasi” kafedrasi o‘qituvchisi 
E-mail: abidovashahnoza1987@gmail.com 
ORCID: 0009-0002-2095-6723

Annotatsiya. Mazkur tezisda aholi daromadlarining shakllanish manbalari, tarkibi va taqsimlanish 
xususiyatlari nazariy jihatdan yoritilgan. Mehnat, tadbirkorlik, mulk va kapital, ijtimoiy hamda tashqi transfertlar, 
natural va raqamli faoliyatdan olinadigan daromadlarning iqtisodiy mazmuni ko‘rib chiqilgan. Shuningdek, 
aholi daromadlarini manbasi, barqarorligi, shakli va taqsimlanish bosqichlariga ko‘ra tasniflashning ahamiyati 
asoslangan.

Kalit so‘zlar: aholi daromadlari, mehnat daromadi, tadbirkorlik daromadi, mulkiy daromad, kapital 
daromadi, ijtimoiy transfertlar, daromadlar taqsimoti, uy xo‘jaliklari, raqamli daromadlar.

Abstract. This thesis examines the theoretical foundations of household income sources, their structure, 
and distribution patterns. It considers the economic content of income derived from labor, entrepreneurship, 
property and capital, social and external transfers, in-kind sources, and digital activities. The thesis also 
substantiates the importance of classifying household income by source, stability, form, and stage of distribution.

Keywords: household income, labor income, entrepreneurial income, property income, capital income, 
social transfers, income distribution, households, digital income.

Аннотация. В тезисе рассмотрены теоретические основы формирования доходов населения, их 
структура и особенности распределения. Раскрыто экономическое содержание доходов от трудовой и 
предпринимательской деятельности, собственности и капитала, социальных и внешних трансфертов, 
натуральных источников и цифровой деятельности. Также обоснована значимость классификации 
доходов населения по источникам формирования, устойчивости, форме и этапам распределения.

Ключевые слова: доходы населения, трудовые доходы, предпринимательские доходы, 
имущественные доходы, доходы от капитала, социальные трансферты, распределение доходов, 
домохозяйства, цифровые доходы.

K I R I S H
Aholi daromadlarining iqtisodiy mazmunini ochib berish ularning aynan qaysi manbalar asosida 

shakllanishini, ular o‘rtasidagi nisbat qanday iqtisodiy munosabatlarni ifodalashini hamda yaratilgan qiymatning 
jamiyat a’zolari o‘rtasida qanday taqsimlanishi va qayta taqsimlanishini nazariy jihatdan tadqiq etishni taqozo 
etadi. Aholi daromadlarining shakllanish manbalari ularning tashqi ko‘rinishi yoki statistik tasnifi emas, balki 
mehnat, kapital, mulk, tadbirkorlik layoqati, davlat transfertlari va boshqa institutsional omillar evaziga yaratilgan 
qiymatning uy xo‘jaliklari ixtiyoriga o‘tishini ta’minlovchi iqtisodiy munosabatlar tizimidir. Daromadlar tarkibi 
esa ushbu munosabatlarning qanday darajada tabaqalashganligi, bozor va nobozor mexanizmlarining o‘zaro 
nisbati, aholining iqtisodiy resurslarga egalik darajasi va davlatning qayta taqsimlash funksiyasi qanchalik faol 
ekanligini ko‘rsatib o‘tadi.

Xorijlik iqtisodchi olim G. Bekkerning inson kapitali nazariyasi aholi mehnat daromadlarini shakllantirishda 
ta’lim, malaka, sog‘liq va kasbiy tajribani investitsion resurs sifatida talqin qiladi.1 Yana bir xorijlik iqtisodchi 
olim J. Minser esa ish haqi differensiatsiyasini ta’lim yillari va mehnat tajribasi bilan empirik bog‘lashga 
harakat qiladi.2 Uning bunday yondashuvi aholi daromadlarining mehnat manbasini oddiy ish vaqti bilan 
emas, balki mehnat resursining sifati bilan bog‘lash imkoniyatini beradi. Bizning fikrimizcha, inson kapitali 

1	  Беккер Г. С. Человеческое поведение: экономический подход. Избранные труды по экономической теории. пер. с англ.; 
сост., науч. ред. и послесл. Р. И. Капелюшникова. М.: ГУ ВШЭ, 2003. 672 с.

2	  Минсер Дж. Образование, опыт и заработки [Schooling, Experience, and Earnings]. New York: National Bureau of Economic 
Research; Columbia University Press, 1974. 152 p.

nazariyasi aholi daromadlari shakllanish manbalarini tahlil qilishda alohida ahamiyatga ega. Chunki 
zamonaviy iqtisodiyotda bir xil mehnat vaqti turlicha malaka va texnologik salohiyatga ega shaxslarda turli 
daromad natijasini beradi. Demak, mehnat daromadi tarkiban «mehnat vaqti» va «inson kapitali qaytimi» 
elementlarini o‘zida mujassamlashtiradi. Bu holat aholi daromadlarini oshirish siyosatini faqat ish o‘rinlari 
sonini ko‘paytirish bilan cheklamasdan, mehnat unumdorligi va inson kapitali sifatini oshirish bilan bog‘lashni 
taqozo etadi.

N. Kaldor funksional taqsimotni ish haqi va foyda o‘rtasidagi nisbat orqali tahlil qilib, jamg‘arishga moyillikdagi 
farqlar taqsimot proporsiyalariga ta’sir qilishini ko‘rsatgan.3 Ushbu g‘oya aholi daromadlari tarkibini tahlil qilishda 
mehnat va kapital daromadlari ulushini alohida baholash zarurligini asoslaydi. Chunki milliy daromadning o‘sishi 
bilan aholi mehnat daromadlarining ulushi bir xil sur’atda o‘smasa, iqtisodiy o‘sish natijalarining uy xo‘jaliklari 
daromadlarida aks etishi cheklanishi mumkin.

M. Fridmanning doimiy daromad gipotezasi va F. Modilyanining hayotiy sikl nazariyasi daromad manbalarini 
vaqt bo‘yicha tasniflash zaruratini ko‘rsatadi.4 Joriy daromad doimiy va vaqtinchalik komponentlardan iborat 
bo‘lishi mumkin. Masalan, asosiy ish haqi, barqaror tadbirkorlik tushumi yoki muntazam pensiya doimiy 
daromadga yaqin bo‘lsa, bir martalik mukofot, aktiv sotishdan tushum yoki favqulodda transfert vaqtinchalik 
xarakterga ega. Uy xo‘jaligining iste’mol va jamg‘arish qarorlari aynan daromadning qay darajada barqaror va 
prognoz qilinadigan ekaniga bog‘liq.

Shu asosda aholi daromadlarini faqat manbasiga ko‘ra emas, balki barqarorligiga ko‘ra doimiy va 
vaqtinchalik, olinish xususiyatiga ko‘ra mehnat va mehnatsiz, shakliga ko‘ra pul va natural, taqsimot bosqichiga 
ko‘ra birlamchi va ikkilamchi, bozor bilan bog‘liqligiga ko‘ra bozor va nobozor, davriyligiga ko‘ra muntazam va 
bir martalik daromadlarga ajratish maqsadga muvofiq deb hisoblaymiz. Mazkur yondashuv aholi daromadlari 
tarkibini ko‘p o‘lchamli tahlil qilish imkonini beradi.

Zamonaviy institutsional iqtisodiyot va farovonlik nazariyasida daromadlar taqsimoti bozor natijasi sifatida 
emas, balki institutlar tomonidan shakllantiriladigan jarayon sifatida talqin etilad. A. Atkinson daromadlar 
tengsizligini iqtisodiy siyosatdan tashqaridagi «tabiiy» natija sifatida qabul qilish noto‘g‘riligini, soliq, ijtimoiy 
transfertlar, mehnat bozori va mulk institutlari taqsimot natijalarini o‘zgartira olishini ta’kidlaydi.5 J. Stiglits 
ham bozorlardagi axborot asimmetriyasi, bozor kuchi va institutlar aholi daromadlari taqsimotiga jiddiy ta’sir 
ko‘rsatishini asoslaydi.6

T. Piketti kapital va mehnat daromadlari o‘rtasidagi munosabatni uzoq muddatli tarixiy ma’lumotlar 
asosida tahlil qilib, aktivlarga egalikdagi konsentratsiya mulkiy daromadlar orqali iqtisodiy tengsizlikni takror 
ishlab chiqarishi mumkinligini ko‘rsatadi.7 Bizningcha, ushbu yondashuv aholi daromadlarining tarkibiy 
tahlilida «daromadning miqdori» bilan bir qatorda «daromad keltiradigan aktivlarga egalik» ko‘rsatkichini ham 
hisobga olish zarurligini anglatadi. Agar aholi keng qatlamlarining daromadi asosan mehnatga bog‘liq bo‘lib, 
yuqori daromadli qatlamlarda kapital va mulkiy daromadlar ulushi yuqori bo‘lsa, iqtisodiy beqarorlik va keskin 
o‘zgarishlarga sezgirlik darajasi hamda boylik to‘plash imkoniyatlari ham turlicha bo‘ladi.

A. Senning imkoniyatlar yondashuvi daromad manbalari va tarkibining ijtimoiy natijalarini baholashga 
qo‘shimcha mezon beradi. Uning nuqtayi nazaridan daromad inson farovonligining o‘zi emas, balki real 
imkoniyatlarni shakllantiruvchi resursdir.8 Shu ma’noda, daromadning qaysi manbadan olingani ham ahamiyatli: 
barqaror mehnat yoki tadbirkorlik daromadi shaxsning iqtisodiy mustaqilligini oshirsa, transfertlar ulushining 
yuqoriligi ayrim hollarda boshqa daromad manbalaridan foydalanish imkoniyatlari cheklanganini ko‘rsatishi 
mumkin. Biroq bu holat ijtimoiy transfertlarning ahamiyatini kamaytirmaydi; aksincha, ular bozor daromadlaridagi 
yetishmovchilikni yumshatuvchi institutsional mexanizm sifatida qaraladi.

Aholi daromadlari manbalarini nazariy jihatdan asoslashda ularni bir necha guruhga ajratib ko‘rsatish 
mumkin. Birinchi guruh mehnat daromadlari nuqtayi nazaridan yondashadiganlardir. Ular ish haqi, qo‘shimcha 
haq, mukofot, ustama, haq to‘lanadigan xizmatlar va shartnoma asosidagi mehnat tushumlarini qamrab oladi. 
Mehnat daromadlarining miqdori mehnat unumdorligi, kasbiy malaka, mehnat bozoridagi talab va taklif, eng 
kam ish haqi miqdorini tartibga soluvchi mexanizmlar, tarmoq va hudud xususiyatlari, mehnat shartnomalariga 
bog‘liq.

Ikkinchi guruh tadbirkorlik va o‘zini o‘zi band qilishdan olinadigan daromadlardir. Bu yerda mehnat va 
kapital funksiyalari bir subyektda birlashgani uchun mazkur tushumlarni sof mehnat yoki sof kapital daromadiga 
ajratish qiyin. Bizning fikrimizcha, O‘zbekistonda kichik biznes, oilaviy tadbirkorlik va o‘zini o‘zi band qilish 

3	  Калдор Н. Альтернативные теории распределения. The Review of Economic Studies. 1955-1956. Vol. 23. No. 2. P. 83-100. 
4	  Фридмен М. Теория функции потребления [A Theory of the Consumption Function]. Princeton: Princeton University Press, 2008. 

296.
5	  Atkinson A.B. Inequality: What Can Be Done? Cambridge, MA: Harvard University Press, 2015.
6	  Stiglitz J.E. The Price of Inequality. New York: W.W. Norton, 2012.
7	  Piketty T. Capital in the Twenty-First Century. Cambridge, MA: Harvard University Press, 2014.
8	  Sen A. Capability and Well-Being. Nussbaum M., Sen A. (eds.). The Quality of Life. Oxford: Oxford University Press, 1993. P. 30-53.

ahamiyati yuqori bo‘lgan iqtisodiyotda aralash daromad aholi daromadlari tarkibini tahlil qilishda mustaqil 
kategoriya sifatida ajratilishi kerak.

Uchinchi guruh bu mulk va kapitaldan olinadigan daromadlar. Unga foizlar, dividendlar, ijara haqi, renta, 
aksiya va boshqa moliyaviy aktivlardan tushumlar, intellektual mulkdan olinadigan tushum va litsenziya to‘lovlari 
kiradi. Ushbu daromadlar aholining jamg‘arma va aktivlarga egalik darajasiga bog‘liq bo‘lib, ularning o‘sishi 
uy xo‘jaligi moliyaviy barqarorligini oshiradi. Lekin mulkiy daromadlar jamiyatda daromadlar tabaqalashuvini 
kuchaytiruvchi omilga aylanishi mumkin.

To‘rtinchi guruh ijtimoiy transfertlar va qayta taqsimlash orqali olinadigan daromadlar. Pensiya, nafaqa, 
stipendiya, subsidiya, moddiy yordam va boshqa davlat transfertlari bozorda birlamchi daromadlarni 
shakllantirish imkoniyati cheklangan aholi qatlamlarini qo‘llab-quvvatlashga xizmat qiladi.

Beshinchi guruh sifatida tashqi transfertlar va mehnat migratsiyasi bilan bog‘liq pul o‘tkazmalarini ajratish 
mumkin. Ayniqsa, mehnat migratsiyasi ulushi yuqori bo‘lgan iqtisodiyotlarda xorijdan keladigan pul o‘tkazmalari 
uy xo‘jaliklari daromadlarining muhim manbai bo‘lishi mumkin. Nazariy jihatdan ular milliy iqtisodiyotda yaratilgan 
birlamchi qiymatning ichki taqsimoti emas, balki tashqi iqtisodiy tizimdan uy xo‘jaligiga kirib keluvchi transfert 
oqimidir. Shuning uchun ularni ichki mehnat daromadlaridan alohida hisobga olish lozim.

Oltinchi guruh natural daromadlar va shaxsiy iste’mol uchun ishlab chiqarilgan mahsulotlar. Ma’lumki, 
qishloq hududlari va dehqon xo‘jaliklarida uy xo‘jaligi o‘z iste’moli uchun yetishtiradigan mahsulotlar uning real 
iqtisodiy resurslarini oshiradi. Bu daromad manbai to‘g‘ridan to‘g‘ri pul shaklida namoyon bo‘lmasa ham. Shuning 
uchun aholi turmush darajasini tadqiq qilishda faqat pul daromadlari bilan cheklanish iqtisodiy resurslarning bir 
qismini e’tibordan chetda qoldiradi.

Yettinchi guruh bugungi kunda raqamli iqtisodiyot ta’sirida kengayib borayotgan platforma, intellektual va 
raqamli manbalardan olinadigan daromadlardir. Frilans, raqamli platformalar orqali xizmat ko‘rsatish, raqamli 
kontentdan daromad olish, dasturiy mahsulot, intellektual mulk va boshqa raqamli faoliyat turlari mehnat, 
tadbirkorlik va mulkiy daromadlarning o‘zaro uyg‘unlashgan yangi daromad shakllarini yuzaga keltirmoqda. 
Bizning fikrimizcha, ushbu yangi manbalar an’anaviy yondashuv tamoyillariga zid emas, balki ularning o‘zaro 
chegaralari nisbatan shartli bo‘lib borayotganini ko‘rsatadi.

X U L O S A  V A  T A K L I F L A R
Aholi daromadlarining shakllanish manbalari va tarkibi iqtisodiy munosabatlarning rivojlanish darajasini 

aks ettiruvchi muhim ko‘rsatkichlardan biridir. Daromadlar faqat ish haqi bilan cheklanmay, tadbirkorlik 
faoliyati, mulk va kapital, ijtimoiy hamda tashqi transfertlar, natural tushumlar va zamonaviy raqamli faoliyat 
turlaridan olinadigan daromadlarni ham qamrab oladi. Shu bois aholi daromadlarini baholashda ularning 
miqdori bilan bir qatorda manbasi, barqarorligi, shakli va taqsimlanish xususiyatlarini ham hisobga olish 
zarur. Bunday yondashuv aholi farovonligini yanada to‘liq baholash, daromadlar tarkibidagi o‘zgarishlarni 
aniqlash hamda mehnat, tadbirkorlik va mulkiy daromadlarni oshirishga qaratilgan iqtisodiy choralarni 
asoslash imkonini beradi.

